
ПРАДМОВА

Нацыянальны гістарычны архіў Беларусі з’яўляецца самым буйным у краіне схові-
шчам дакументальных крыніц па гісторыі ўсіх канфесій зямель былога Вялікага 

Княства Літоўскага XV – пачатку XX ст. З сярэдзіны ХІХ ст. гэтыя крыніцы, якія захоўвалі-
ся ў той час пераважна ў Віленскім і Віцебскім цэнтральных архівах старажытных актаў, 
а таксама ў фамільных і кансісторскіх архівах, не раз рабіліся аб’ектам увагі публікатараў 
шэрагу археаграфічных выдавецкіх серый. Археографы Расійскай імперыі пры дапамозе 
выбарачнай публікацыі рабілі акцэнт на «рускім» кампаненце культурнага і рэлігійна-
га жыцця ВКЛ і спрабавалі атаясаміць мясцовую «русчызну» XVI–XVII стст. з «рускім» і 
«расійскім» у рэаліях ХІХ ст. Складальнікі зборнікаў дакументаў савецкага часу выкары-
стоўвалі архіўныя матэрыялы, каб паказаць адмоўны ўплыў рэлігіі ў цэлым і царкоўных 
інстытутаў у прыватнасці на развіццё культуры і нацыятворчыя працэсы. Аднак значная 
частка дакументаў па гісторыі канфесій увогуле заставалася па-за ўвагай навуковай гра-
мадскасці. У першую чаргу гэта тычыцца масавых крыніц царкоўнага паходжання – мет-
рычных кніг, спісаў парафіян і пратаколаў візітацый. Толькі ў канцы ХХ ст. з узрастаннем 
цікавасці да генеалогіі і сямейнай гісторыі гэтыя крыніцы пачалі актыўна выкарыстоў-
вацца даследчыкамі. Да сённяшняга дня працы на канфесійную тэматыку часта грунту-
юцца на апрацаванні пераважна заканадаўчых і іншых рэгламентуючых актаў. Масавыя 
крыніцы царкоўнага паходжання выкарыстоўваюцца выразна недастаткова. 

Варта адзначыць, што матэрыялы часта раскіданы па архівасховішчах розных дзяржаў. 
Часам даходзіць да казусаў  – пачатак дакумента знаходзіцца ў адной краіне, рэшта  – 
у іншай. Многія дакументы захаваліся толькі ў выглядзе копій у архівах асобных храмаў 
альбо іншых духоўных устаноў. Таму асаблівую каштоўнасць набывае збор пад адной 
вокладкай кавалкаў своеасаблівай дакументальнай мазаікі.

Дадзенай кнігай распачынаецца новая выдавецкая серыя Нацыянальнага гістарычна-
га архіва Беларусі «Святыні Вялікага Княства Літоўскага». Галоўная задача серыі – у сістэ
матызаваным выглядзе ажыццявіць публікацыю масавых крыніц па гісторыі асноўных 
канфесій на тэрыторыі ВКЛ XVI–XVIII стст. Найбольш важным і інфарматыўным відам 
такіх крыніц з’яўляюцца пратаколы генеральных візітацый (епіскапскіх праверак). Публі-
кацыя пратаколаў візітацый дазволіць падрыхтаваць навукова-інфармацыйную базу для 
далейшых даследаванняў. Яна таксама спрыяе своеасаблівай «легалізацыі» масавых кры-
ніц царкоўнага паходжання, што дазваляе адысці ад састарэлых схем і пачаць успрымаць 
Царкву не ў якасці суб’екта сацыяльна-эканамічных адносін, а ў якасці паўнавартаснага 
ўдзельніка культурна-рэлігійных і грамадска-палітычных працэсаў.

У першай кнізе серыі публікуюцца ўсе вядомыя на сённяшні дзень матэрыялы гене-
ральных візітацый уніяцкіх цэркваў і манастыроў ВКЛ XVII ст. Нацыянальны гістарычны 
архіў Беларусі працягвае працу па падрыхтоўцы наступных кніг серыі, куды ўвойдуць 
апісанні кальвінісцкіх збораў ВКЛ XVII–XVIII стст., а таксама матэрыялы генеральных ві-
зітацый цэркваў Кіеўска-Віленскай епархіі 1763–1766 гг.

Валянціне Яноўскай.

Дзяніс Лісейчыкаў
красавік 2021 г.

Кніга распачынае выдавецкую серыю Нацыянальнага гістарычнага архіва Бела-
русі «Святыні Вялікага Княства Літоўскага». Галоўная задача серыі – у сістэматы-
заваным выглядзе ажыццявіць публікацыю масавых крыніц па гісторыі асноўных 
канфесій на тэрыторыі ВКЛ XVI–XVIII стст. Найбольш важным і інфарматыўным 
відам такіх крыніц з’яўляюцца пратаколы генеральных візітацый (епіскапскіх 
праверак). У першай кнізе серыі публікуюцца ўсе вядомыя на сённяшні дзень 
матэрыялы генеральных візітацый уніяцкіх цэркваў і манастыроў ВКЛ XVII ст.
Прызначаецца для шырокага кола чытачоў – прафесійных навукоўцаў, гісторы-
каў Царквы, а таксама для краязнаўцаў і ўсіх тых, хто цікавіцца гісторыяй.

